
B
u gün bәşәriyyәti narahat edәn әsas
prob lemlәrdәn biri dә qlobal eko -
loji problemlәrdir. İqlim dә yiş mә -
lәri, әhalinin sayının artımı, ozon

qatının dağılması, sәhralaşma problemlәri, qa -
sırğalar, sunamilәr, buzlaqların әrimәsi, tәbii vә
bәrpa olunmayan yanacaq mәnbәlәrinin tü -
kәnmәsi vә s. kimi mәsәlәlәr daha çox narahatlıq
doğurur. Azәrbaycan Respublikasının ekoloji
siyasәtinin әsas istiqamәtlәri – әtraf mühitin eko -
loji keyfiyyәtini yüksәltmәk, ekoloji tәhlü kә -
sizliyi tәmin etmәk, insanların iş vә yaşayış şә -
raiti üçün normal ekoloji şәrait yaratmaq vә s.
ibarәtdir. Bu problemlәrin hәlli üçün prioritet
istiqamәtlәr müәyyәnlәşdirilmiş vә Azәrbaycan
Respublikasının Nazirlәr Kabineti tәrәfindәn
1998-ci ildә tәsdiq olunmuş Ətraf Mühitin
Mühafizәsi üzrә Milli Fәaliyyәt Pla nında öz әk -
sini tapmışdır.

Hesablamalara görә, dünyada neft ehtiyatı 50-
55 ilә, tәbii qaz ehtiyatı 75-80 ilә, kömür ehtiyatı
isә 500 ilә kifayәt edәr. Son zamanlar Azәr -
baycanda yeni tәbii qaz yataqlarının tapılması ilә
әlaqәdar bәzi informasiyalar olsa da bu, hәlәlik
proqnozdur vә tam şәkildә öz tәsdiqini tapmayıb.
Bununla belә, tәbii (üzvi) yanacaqların bugünkü
templә yandırılması ekoloji fәlakәtlәrin daha da
yaxınlaşmasına gәtirib çıxarır. Qeyd edәk ki,

Respublikanın kommunal tә sәrrüfatında yanacaq
vә enerjidәn istifadәnin effektivliyinin artırılması
ölkә rәhbәrliyinin diqqәt mәrkәzindәdir.

Son zamanlar Azәrbaycanda tikinti sәnayesi
sürәtlә inkişaf edir. Bakı şәhәri, respublikanın
bütün şәhәr vә rayonları, demәk olar ki, tikinti
meydançasını xatırladır. Tәkcә Bakı şәhәrindә
2005-2012-ci illәrdә 12,6 milyon kvadrat metr -
dәn çox yaşayış sahәsi olan yeni binalar ti -
kilmişdir.

İnsan gün әrzindә orta hesabla 1,5-2,0 kq ye -
mәk, 2-3 litr su vә 25-30 kq hava qәbul edir.
Yemәyin vә suyun tәmizliyinә nәzarәt edә bilsәk
dә, qәbul etdiyimiz havanın tәmizliyinә, insan
orqanizmi üçün nә dәrәcәdә tәhlükәli olub-
olmamasına nәzarәt edә bilmirik.

Artıq 15 ildәn çoxdur ki, bütün dünyada mik -
roiqlimin ekoloji problemlәri ilә mәşğul olan
alimlәr “xәstә binalar” adlı termindәn istifadә
edirlәr. Bu tip binalarda daxili havanın gös -
tәricilәri normativ qiymәtlәrdәn dәfәlәrlә aşa-
ğıdır. “Xәstә binalar” sindromunun yaran masının
әsas sәbәblәri – otaqlar daxilindә hava nın key -
fiyyәtinin normalara uyğun olmaması, tozluluq
dәrәcәsinin yüksәk olmasıdır.

Amerika alimlәrinin mәlumatına görә, ABŞ-
da 20-30% binalarda bu sindrom mövcuddur.
Tәәssüf ki, bu tip binalar haqqında  respub lika -

mızda statistik mәlumat yoxdur. Lakin bu
sindromun әlamәtlәrini araşdırsaq (mәnzil lәrdә
nәfәs almağın çәtinlәşmәsi, oynaqlarda ağrılar,
baş ağrıları, yuxusuzluq, immun siste minin
pozulması, әsәbilik vә s.) görәrik ki, Bakı şәhә -
rindә xüsusәn son vaxtlar tikilәn binalarda da bu
problem yaşanmaqdadır. Bir sıra Avropa ölkә -
lәrinin tikinti normalarında yeni tikilәn yaşayış
binalarında otaqlara tәmiz hava vurmaq üçün
mexaniki ventilyasiya sistemlәrinin layihә lәn -
dirilmәsi nәzәrdә tutulmuşdur. Respub lika mızda
qüvvәdә olan tikinti normalarında isә bu mәsәlә
öz hәllini tapmayıb. Nәzәrә alsaq ki, insan
sağlamlığına tәsiretmә dәrәcәsinә görә yaşayış
şәraiti yemәk vә әmәk şәraitindәn sonra üçüncü
yeri tutur, bu mәsәlәnin nә qәdәr ciddi bir prob -
lem olması aydınlaşar.

İnsanlar öz hәyatının 85-90%-ni qapalı yer -
lәrdә (evdә, işdә, nәqliyyatda vә s.)  keçirir. Son
illәrin araşdırmaları göstәrir ki, hәtta әn çirkli
şәhәrlәrdә belә bu tip qapalı yerlәrin havasının
çirklilik dәrәcәsi xarici havanın çirklilik dәrә -
cәsindәn 4-6 dәfә çox olur. Başqa sözlә, yaşayış
vә iş otaqlarında qәbul etdiyimiz havanın para -
metrlәri standartlardan, komfort şәraitdәn çox
uzaqdır (komfort şәrait dedikdә elә hava şәraiti
nәzәrdә tutulur ki, otaqda olan insan isti-so -
yuqluğu, havanın hәrәkәtini vә nisbi nәmliyini
hiss etmәsin).

Urbanizasiya prosesinin bәzi müsbәt cәhәtlәri
ilә yanaşı, mәnfi cәhәtlәri dә az deyil. Sanitar-
gigiyenik vә ekoloji problemlәr, hava, su vә
torpağın çirklәnmәsi, sәs, informasiya bolluğu,
infrastruktur, internet vә mobil rabitәnin sıxlığı,
mәişәt tullantıları, nәqliyyat vә s. mәsәlәlәr şәhәr
mühitindә yaşayan insanların sağlamlığına ciddi
tәsir edir. Şәhәrin demәk olar ki, hәr yerindә
pәrakәndә şәkildә aparılan tikinti işlәri isә eko -
loji durumu çox pis vәziyyәtә salır (yәqin ki,
hamımız hava limanı tәrәfdәn şәhәr istiqamәtinә
gәlәrkәn Bakının üstünün qatı duman şәklindә
olduğunun şahidiyik).

Son vaxtlar inşaat sәnayesindә ekologiya
problemlәrinә hәsr olunmuş bir sıra beynәlxalq
vә Respublika statuslu elmi konfranslarda iştirak
etmişәm. Dünyanın bir çox ölkәlәrindәn gәlmiş
vә dünya çapında tanınmış mütәxәssislәrin dә
iştirak etdiyi bu konfranslarda müzakirә olunan
әsas problem – әtraf mühit, ekologiya prob lem -

lәri vә onların hәlli yollarının araşdırılması
olmuşdur. Xüsusәn 7-10 sentyabr 2017-ci ildә
Türkiyәnin Antalya şәhәrindә keçirilәn 1-ci Türk
Dünyası Mühәndislik vә Fәnn Bilimlәri Bey -
nәlxalq Konqresindә İngiltәrәdәn xüsusi dәvәt
olunmuş, iqlim dәyişmәlәri vә әtraf mühit
problemlәri sahәsindә Nobel mükafatı laureatı,
professor Geoffrey Levermore ilә tanışlığım,
onunla apardığım çox maraqlı vә faydalı dis -
kussiyalar mәni bu sahәdә daha ciddi axta rışlar
aparmağa vadar etdi (qeyd edim ki, bu konqresdә
dәyәrli dostum, gözәl insan, univer sitetimizin
kafedra müdiri Sahib Fәr zәliyev dә maraqlı mә -
ruzә  etmişdir). 

Əvvәlcәdәn deyim ki, bu konfranslar vә orada
aparılan elmi mәruzәlәr öz spektrinә görә çox
müxtәlif olur. Diqqәtimizi çәkәn әsas  fakt odur
ki, demәk olar bütün mәruzәçilәr çox maraqlı vә
müasir dövrün ekoloji problemlәrinin hәlli üçün
vacib olan tәkliflәr irәli sürürlәr. Lakin әksәr
mәruzәlәrdә, xüsusәn inşaat sektoruna aid olan
mәruzәlәrdә problemin hәllinә birtәrәfli ya -
naşma hiss olunur. Fikrimizcә, XXI әsrin qlo bal
probleminә – ekologiya probleminә birtәrәfli ya -
naşma istәnilәn effekti vә nәticәni verә bilmәz.
Problemin hәllinә kompleks yanaşma olmalıdır.

Bir neçә onilliklәr bundan әvvәl mәlum oldu
ki, atmosferdә mövcud olan vә istixana  effek -
tinin yaranmasına sәbәb olan zәrәrli tullantıların
miqdarı son 250 il әrzindә kәskin surәtdә art -
mışdır. Bunun әsas sәbәbini alimlәr ilk növbәdә,
üzvi yanacağın kortәbii vә sәmәrәsiz yan dı -
rılması, meşәlәrin qırılaraq mәhv edilmәsi vә
kәnd tәsәrrüfatı istehsalının artımı ilә izah
edirlәr.  Bura elmin, texnikanın, avtomobil vә ti -
kinti sәnayesinin sürәtlә inkişafını, әtraf mühitin
bir sıra energetik tullantılarla çirklәn mәsini vә s.
bu kimi problemlәri dә әlavә etsәk, planetimizin
öz dinamik tarazlığını itirmәk tәhlükәsinin
yaxınlaşdığını tәsәvvür etmәk çәtin deyil. Lakin
bununla belә dünya alimlәrinin apardığı elmi-
tәdqiqat işlәri onu demәyә әsas verir ki, hәmin
dinamik tarazlığın pozulmasının qarşısını almağa
hәlәlik imkan var.

Bu sәbәbdәn vә bu gün dünyada istehsal olu -
nan enerjinin 40%-dәn çoxunun inşaat sәna -
yesindә istehlak olunduğunu nәzәrә alsaq, әtraf
mühitin ekoloji durumuna tәsir edәn amillәrdәn
biri, bәlkә dә birincisi inşaat sәna yesidir. Ona

görә dә bu problemin üzәrindә bir qәdәr әtraflı
dayanmaq istәyirik.

Müәyyәn olunmuşdur ki, dünyada atmosferә
atılan zәrәrli tullantıların 25%-ә qәdәri inşaat
sektorunun payına düşür (buraya sement, daş,
kәrpic, әhәng, polad vә digәr inşaat mate rial -
larının istehsalı, onların nәqli, bilavasitә tikinti
meydançasında aparılan işlәr, tullantı sularının
emalı, binaların isitmә, isti su tәchizatı, ventil -
yasiya vә kondisiyalaşdırma sistemlәrinin istis -
marı vә s. daxildir).

Bununla әlaqәdar olaraq belә nәticәyә gәlirik
ki, әtraf mühitin ekoloji durumunun yaxşı -
laşdırılması vә dinamik tarazlığın pozulmasının
qarşısının alınması әn real çıxış yollarından biri
inşaat materiallarının istehsalından başlayaraq
binaların mühәndis kommunikasiya sistem -
lәrinin istismarına qәdәr olan bütün mәrhәlәlәrdә
enerji sәrfini azaltmaq, binaların enerji effek -
tivliyini yüksәltmәkdir. Xüsusәn Bakı şәhәrindә
sürәtlә aparılan tikinti-quraşdırma işlәri vaxt
itirmәdәn enerji effek tivliyinin artırılması mә -
sәlәsinә kompleks ya naşma tәlәb edir. Bugünkü
inşaat işlәrindә köhnә inşaat norma vә qay -
dalarından istifadә olunması, enerji tәhlü kә -
sizliyi vә enerji effektivliyi mәsә lәlәrinin arxa
plana çәkilmәsi, yeni tikilәn binaların layihә -
lәrindә enerji effektivliyi bölmә lәrinin olmaması
tәәssüf doğurur. Əksәr Avropa ölkәlәrindә,
keçmiş sovetlәr birliyinin bәzi respublikalarında
yeni binaların tikintisi vә köhnә binaların rekons -
truksiyası zamanı enerji effektivliyi mәsәlәlәri
ön plana çәkilir, “intel lektual”, “passiv”, müsbәt
enerjili, ekoloji tәmiz binalar tikilir. Bu binaların
daxilindә tәlәb olunan mikroiqlim parametrlәrini
tәmin etmәk üçün bir kvadrat metr sahәyә il
әrzindә 50-60 kvt enerji tәlәb olunur. Bizdә isә
hәmin ölkәlәrә nisbәtәn daha mülayim hava
şәraiti olmasına baxmayaraq qeyd olunan gös -
tәrici 3-4 dәfә çoxdur. Nәzәrә alsaq ki, ancaq
Bakı şәhәrindә 2006-2013-cü illәrdә 13 milyon
kvad rat metrdәn artıq yaşayış sahәsi tikilib
istifadәyә verilmişdir, ancaq bu sahәdә enerji
itkilәrinin fantastik rәqәm olması aydın olar. Bu
enerjinin әldә olunması üçün yandırılan üzvi
yanacağın respublikanın ümumi enerji balansına
tәsiri, şәhәrimizin onsuz da ürәkaçan olmayan
ekoloji durumunun daha da pis vәziyyәtә düş -
mәsini tәsәvvür etmәk çәtin deyil.

Azәrbaycan nisbәtәn mülayim coğrafi iqlim
zonasında yerlәşmәsinә vә öz daxili resursları
hesabına enerji tәlәbatını ödәmәsinә bax ma ya -
raq, enerji effektivliyi bizim üçün digәr ölkә -
lәrdәn az aktual deyil. İlk növbәdә qeyd edәk ki,
bu mәsәlә bilavasitә әtraf mühitin ekoloji
durumu ilә әlaqәdardır. Ona görә dә inşaat
sәnayesindә enerji sәmәrәliliyi üzrә inqilabi yol -
la daha ağıllı vә innovativ modelin yara dılması
vacibdir.

Uzun illәr әrzindә inşaat sektorunda enerji
effektivliyi sahәsindә çalışan vә elmi-tәdqiqat
işlәri aparan bir mütәxәssis kimi respub lika -
mızda bu sahәdә ilkin olaraq görülәcәk işlәr
haqqında öz mülahizәlәrimi oxucularla vә bu
sahәnin mütәxәssislәri ilә bölüşmәk istәyirәm.

İlkin olaraq qeyd edim ki, hәr bir yeni tikilәn,
rekonstruksiya olunan vә ya istismarda olan
binaya canlı orqanizm kimi, binanın enerji tәlә -
batına isә vahid energetik sistem kimi baxmaq
lazımdır. Mәcazi mәnada desәk, bina öz xarici
konstruksiyaları vasitәsi ilә әtraf mühitlә tә mas -
da olmalı, nәfәs almalıdır. Bina daxilindә yaşa -
yan vә ya işlәyәn insanlar üçün normativ tә -
lәblәrә uyğun mikroiqlim şәraiti yara dıl malıdır.
Bәzәn belә fikir yürüdürlәr ki, binaların enerji
effektivliyini yüksәltmәk üçün xarici konstruk -
siyaları qalın götürmәk vә ya kons truksiyanın
üzәrinә xarici sәthdәn istilik izol yasiya materialı
çәkmәk kifayәtdir.

Enerji effektivliyi mәsәlәsi kifayәt qәdәr
geniş vә mürәkkәb anlayışdır. Enerji effektivliyi
mәsәlәsinin hәllinә şәhәrsalma layihәsindәn
başlanılmalıdır. Binalar arasındakı mәsafә,
binanın şәhәrin baş planında yerlәşdirilmәsi, ha -
kim külәklәrin istiqamәti, bәrpa olunan enerji
mәnbәlәrindәn istifadә, şaquli xarici konstruk -
siyaların sәthlәrinin sahәsinin minimuma en -
dirilmәsi vә onların istilik keçirmәyә qarşı müqa -
vimәtinin artırılması, cәhәtlәrdәn asılı olaraq gü -
nәş radiasiyasının istiliyindәn mak simum istifa -
dә olunması, xarici iqlim para metrlәrinin dә -
yişmәsindәn asılı olaraq binalara verilәn istiliyin
vә ya soyuqluğun miqdarının mәrkәzi vә ya yerli
tәnzimlәnmәsi, istilik enerjisinin dis petçer uçotu,
istilik enerjisinin istehsalçısı vә tәlәbatçının bir-
biri ilә optimal mәsafәdә yer lәşmәsi, enerjinin
mәsafәyә nәq linin mini muma endirilmәsi,
infiltrasiya vә eksfiltrasiya proses lәrinin tәnzim -

lәnmәsi vә s. mәsәlәlәr ümumi enerji effek -
tivliyinә ciddi tәsir edir. Binanın hündürlüyü,
ölçülәri, girişlәrin sayı vә s. dә nәzәrә alın -
malıdır.

Yeni tikilәn vә ya rekonstruksiya olunan
binaların layihәlәndirilmәsi әrәfәsindә şәhәr -
salma mütәxәssislәri, memarlar vә konstruk tor -
lar, elektrik vә mühәndis kommunikasiya sis -
temlәri üzrә mütәxәssislәr birlikdә işlә mәlidirlәr.
Memar kommunikasiya sistemlәri üzrә mütә -
xәssislә birlikdә daxili planlaşdırma aparmalıdır.
Hәr bir mәnzilin xarici divarları müxtәlif
cәhәtlәrә yönәldilmәlidir. Bu halda otaqlarda
infiltrasiya vә eksfiltrasiya prosesini tәn zim lә -
mәk vә otaqlara xarici havanın daxil olmasını
tәmin etmәk olar (insanların normal fәaliyyәti
üçün yaşayış binalarının bir kvadrat metr
sahәsinә bir saat әrzindә 3 m3 miqdarında tәmiz
hava daxil olmalıdır). Tәәssüf ki, şәhә rimizdә
son vaxtlar tikilәn müasir binaların әksәriy yә -
tindә bu prinsip gözlәnilmir vә otaqlara tәmiz
havanın daxil olması çәtinlәşir.

Uzunmüddәtli araşdırmalarımız nәticәsindә
müasir binaların enerji effektivliyini artırmaq
üçün 55 bәnddәn ibarәt tәkliflәr paketi hazır -
lamışıq. Buraya enerjidәn sәmәrәli istifadәyә
dövlәt nәzarәtinin hәyata keçirilmәsi, fiziki vә
hüquqi şәxslәr tәrәfindәn enerjinin uçotunun
aparılması, enerjinin istehsalçısı, nәql etdirәnin
vә tәlәbatçısının maraqlarının üst-üstә düşmәsi,
әhalinin maariflәndirilmәsi, layihәlәrә enerji
effektivliyi vә tәhlükәsizliyi bölmәlәrinin әlavә
olunması, müәllif nәzarәtinin tәşkili, müasir

informasiya texnologiyalarından istifadә etmәklә
enerjinin tәlәbat rejiminin tәnzimlәnmәsi vә s.
aiddir.

XXI әsr – memarlıq әsri olmalıdır. Memar
istәnilәn layihәnin üzәrindә işlәyәrkәn tәkcә
sifarişçinin tәlәbini yerinә yetirmәk vә öz imicini
qorumaq üçün yox, hәm dә әtraf mühitin ekoloji
durumuna xәlәl gәtirmәmәk, enerji effektiv -
liyinin parametrlәrini gözlәmәk, binanı bir insan
ömrünә deyil, gәlәcәk nәsillәrә hesablamaq üzә -
rindә düşünmәlidir.

Ümumiyyәtlә, memarların vә mühәndislәrin
müasir hazırlıq metodikası kökündәn dәyiş -
dirilmәli, riyaziyyatçı, bioklimatik memarlar
hazırlanmalıdır (bioklimatik memarlıq dedikdә,
tәbiәtlә harmoniyada olan insanın hәyat tәrzini
bilavasitә canlı tәbiәtә yaxınlaşdıran memarlıq
nәzәrdә tutulur). Gәlәcәk nәsillәr üçün normal
yaşayış şәraiti yaratmaq, sәrnişini olduğumuz
gәminin – planetimizin ekoloji vәziyyәtini gәlә -
cәk nәsillәrә çatdırmaq üçün yeni salınacaq vә ya
rekonstruksiya olunacaq şәhәrlәr, qәsә bәlәr vә
kәndlәr layihәlәndirilәrkәn yeni nәsil memarlarla
ekodizaynerlәr, mühәndislәr, eko loqlar, bioloq -
lar, fiziklәr, riyaziyyatçılar birlikdә çalış -
malıdırlar. Binalar әtraf mühitlә, tәbiәtlә bila -
vasitә harmoniyada olmalıdır. Tikintidә elm vә
texnikanın müasir nailiyyәtlәrindәn, nano tex -
nologiyalardan istifadә olunmalı, tәbii ven -
tilyasiya sistemlәrinә üstünlük verilmәli, ağır
konstruksiyalar yüngüllәri ilә әvәz olunmalı, bi -
naların daxilinә radon qazının daxil olmasının
qarşısı alınmalıdır.

